
mailto:scienceproblems.uz@gmail.com
https://t.me/scienceproblems_uz

Kirish. Xalq og‘zaki ijodi shu qadar boyki, unda har bir elning dostoni, ertagi, aytimi, 

o‘lani, maqolu-matallari bor. Ularni aytib yurgan odamlarni baxshi, jirov, oqin deb atashgan. 

O‘zbek xalqi azaldan o‘zining tili biyron baxshilari bilan dovrug‘ taratib kelgan. Baxshi - xalq 

terma va dostonlarini ijro etuvchi, avloddan-avlodga yetkazuvchi, yuksak  tayyorgarlikka ega 

bo‘lgan, xalq quvonchiyu orzu-umidlari bilan hamnafas yashovchi ijodkordir[1]. Shu jihatdan, 

baxshilar ezgulik elchilari bo‘lgan va hamisha xalq orasida e’zozlangan.  

Mamlakatimizning har bir mintaqasida o‘ziga xos ijro uslubiga ega bo‘lgan baxshi-

shoirlari bor. Xususan, Qashqadaryo, Surxondaryo, Samarqand, Toshkent, Xorazm va 

Qoraqalpog‘iston Respublikasida baxshilar san’ati keng rivojlangan. Ular bir-biridan ijro 

mahorati va repertuari boyligi bilan farqlanadi[2].  

Metodlar. Xorazm baxshilaridan biri, O‘zbekistonda xizmat ko‘rsatgan artist Otaxon 

Matyoqubov 95 yoshda bo‘lishiga qaramay hamon tetik, bardam, dostonlarni, xalq qo‘shiqlarini 

zavq bilan qiynalmay, ijro eta oladi.   

San’atkor bolalik davrlari haqida quyidagilarni bayon qildi - “Bolaligim ko‘hna 

Urganchning Ilonli tomonlarida o‘tgan. Tumanimizda konsertlar bo‘lib turar, u yerda 

dostonlardan namunalar aytishardi. Men ham uyga kelib, qo‘limga tushgan narsani go‘yo tor 

qilib chalib, baxshilardan eshitib olgan qo‘shiqlarni aytib yurardim. Shu alfozda sakkiz dostonni 

yod olganman. Ijromni eshitgan onam 1948 yil Bola baxshiga shogirdlikka topshirgan. Bola 

baxshining doston aytishlarini ko‘rib, sehrlanib qolardim va ustoz-shogird an’analariga rioya 

qilib, ijro mahoratim shakllana boshladi”.  

- Toshkentga qachon kelgansiz?-deb so‘radim. Ustoz - Meni 1956 yilda Toshkentdagi

“Bahor” ansambliga ishga qabul qilishdi. 1960 yilda esa Toshkent davlat teatr va rassomlik 

san’ati institutining “Teatrshunoslik” mutaxassisligi bo‘yicha o‘qishga kirdim. O‘qish jarayonida 

mazkur institutining professor-o‘qituvchilari Toshpo‘lat Tursunov hamda Mamajon 

Rahmonovlar meni Bola baxshining shogirdi ekanligimni bilib - “Sen o‘rgangan dostonlaringni 

sahnaga olib chiq, sababi, o‘zbek teatrining otasi ham onasi ham doston. Aslida o‘zbek teatri 

hamma narsani baxshilardan o‘rgangan. O‘zbek sahnasidagi har bir doston asarlari  musiqali 

teatrning  boshlanishi”-deb maslahat berishdi. 

- Doston ijrosiga qanday talablar qo‘yiladi?

- Eng avvalo dostonni xalqqa tushunarli bo‘lishi uchun Xorazm shevasidan adabiy til

normalariga o‘tishim shart edi. Sababi, baxshilar dostonlarni o‘zlarini shevasida ijro qilishadi. 

Shuning uchun institutdagi ustozlarim menga - ”Dostonni ijro qilganingda sof o‘zbek adabiy 

tilida aytishga harakat qilgin. Ko‘proq “O‘tkan kunlar” romanini o‘qigin. Tili jihatidan unga 

yetadigani yo‘q. Chunki, Abdulla Qodiriyning tili barcha o‘zbekka taalluqlidir”, deyishganlari 

menga asqotdi. Shu sabab, maktablarga borib doston kechalari o‘tkazganimda avvalo Xorazm 

dostonlarini ona-tilimizda ijro qilganim katta yordam berdi. 

Demak, doston aytishda tilning sofligiga alohida e’tibor berilgan. Chunki, baxshi 

kuylayotgan dostonni xalq tushinishi lozim. Xulosa qilib aytganda baxshilar xalq orasida yurib, 

so‘z boyliklarini tarqatib yuradigan xazinabonlardir.    

- Baxshilar san’ati – “Bir aktyor teatri” ekanligi hususida ham to‘htalib o‘tsangiz.

- Har qanday doston ijrosi baxshining sahnada yakka turib, ijod qilishiga asoslanadi.

Sababi, ular bir paytning o‘zida ham ijrochi, ham ijodkor, ham sozanda bo‘libgina qolmasdan, 

asardagi har bir personaj xarakterini so‘zda va ohangda ochib bera olgan mahoratli 

aktyorlardir. Demak, tinglovchilarni rom etuvchi ohang topa bilish, tomoshabinlarni 

ta’sirlantira olish, dostonni jozibali va qiziqarli qilib aytish “Bir aktyor teatri”ning asosiy 

talablaridan biridir. Baxshi, teatr aktyorlari kabi bir asarda, birgina obrazni talqin etmaydi, 

balki bir necha qiyofalarni yakka o‘zi aks ettiradi.      

 Doston ijrosi aslida-“Bir aktyor teatri” degan so‘z. O‘zbek musiqali teatrining ildizlari 

aslida baxshilarimizdan kelib chiqqan. Afsuski, o‘zbek musiqali teatrining paydo bo‘lishida, 

shakllanishida bevosita yevropaning tasiri katta degan qarashlar mavjud. Bu fikr noto‘g‘riligini 

asoslash uchun Xorazmdagi Ogahiy teatrning ilk qadamida “Tohir va Zuhra”, “Oshiq G‘arib va 

Shohsanam” spektakllari qo‘yildi.  Demak, biz teatrni hech kimdan o‘rganganimiz yo‘q. Bir so‘z 

bilan aytganda O‘zbekiston musiqali teatrni hech kimdan o‘rganmadi. Chunki, uning yakka 

ijrodagi dostonlari musiqali teatr manbaasi. Sababi, baxshi o‘zi rejissor, dramaturg, aktyor, 

boshlovchi va ijro qiluvchidir”.  

- Ustoz Otaxon Matyoqubov institutdagi ustozlarining sa’y-harakatlari bilan 1970

yilda “Oshiq G‘arib va Shohsanam” dostonini sahnada “Bir aktyor teatri” tarzida 

tomoshabinlar e’tiboriga havola qildi, degan xabarlar matbuotda e’lon qilingan. Shu 

masalaga to‘xtalsangiz. 

- Bir kuni maorif vaziri, bo‘ylari barvasta Said Shermuhammedov  filarmoniyaga

kelganida menga - “Otaxon O‘zbekistonda birinchi bo‘lib “Doston guruhi”ni  tashkil qilibsan. Shu 

paytgacha hech kim bu to‘g‘rida bosh qotirmagan edi. Cenga bir maslahatim bor. O‘zbekistonda 

10 mingta maktab bor.  Deyarli hamma maktablarda 5 sinfdan to 9 sinfgacha xalq dostonlari 

o‘tadi. Endi sen shu maktablarga borib, Xorazm dostonlari haqida kechalar o‘tkazasan. Hamma 

maktablarda sahna bor. Endi dostonni bolalarni o‘rtasida o‘tirib emas, sahnaga chiqib aytasan”-

dedi. Shu kundan boshlab sahnaga - “Bir aktyor teatri” talablari asosida chiqa boshladim.  

- Maktabdagi bolalar doston ijrosini qanday qabul qilardi?

- O‘quvchilar dostonni jon dili bilan, lol bo‘lib eshitardi. Agar dostonni Xorazm tilida

aytsam albatta natija bunday bo‘lmasdi. Adabiy til talablarini o‘zlashtirib olganim uchun, 

tinglovchilar yaxshi qabul qilardi. Sababi, ularni yoshini inobatga olib “Oshiq G‘arib va 

Shohsanam” dostonini ko‘p joylarini bolalarning didiga yoqadigan qilib, tarbiyaviy jihatlariga 

ahamiyat bergan holda, qisqartirib ijro qilishga harakat qilardim. Shuning uchun bo‘lsa kerak 

maktablarda ko‘proq “Oshiq G‘arib” dostoni yaxshi ketardi. Chunki, dostondan ular ma’no 

oldilar va tadbir tugagach – “Amaki yana qachon kelasiz”-deyishardi.  

- Dostonni katta yoshdagilar uchun ham ijro qilganmisiz?

- Albatta yakka ijroda muhitni, kimlar uchun ijro qilayotganingni bilish juda muhim.

Baxshilar san’atining yana bir jihati shunda-ki, ijro jarayonida vaziyatga mos va xos so‘zni topib 

ayta bilish, ya’ni badihago‘ylik mahoratiga ega bo‘lish talab qilinadi. Bu esa o‘z navbatida 

dostonni hajmiga ham ta’sir qilgan. Misol tariqasida oladigan bo‘lsak, katta yoshdagilar orasiga 

kirgan baxshilar doston kuylashdan oldin, terma aytadi, so‘ngra nima aytay deb so‘raydi. Shu 

payt “Alpomish”, “Go‘ro‘g‘li”, “Avazxon”, yoki “Nurali”ni aytaymi? deb ommaga murojaat qiladi. 

Demak-ki, baxshi shunchalik katta manbani yodda tutishi va jamoa talabini bajara olishi uning 

asosiy qobilyatlaridan biri hisoblangan.  

- Ustoz siz tuzgan “Doston guruhi” faoliyati qancha davom etdi?

- Ilk faoliyat 1970-yillarda boshlangan bo‘lsa, 2000 yilgacha davom qildi. Shu bilan

“Doston guruhi” faoliyati to‘htadi. Sababi, filarmoniyaning qoshida Otaxon Matyoqubovdan 

boshqa yakka ijro qiladigan baxshi yo‘q edi. Chunki, yonimda shogird olib yurishga imkoniyat 

yaratib bermadilar. Undan so‘ng, bu juda og‘ir ish. Axir yakka ijroda konsertni o‘tkazishni o‘zi 

bo‘lmaydi. Odatda bitta konsert bir yarim soat va ba’zi joylarda ikki soatgacha davom etardi.  

Shunday qilib baxshi - aktyor degan dong chiqardim. Doston ijrosi meni o‘z-o‘zidan “Bir 

aktyor teatri” ijrochisi qilib qo‘ydi. Mana shu tarzda Toshkent, Surxondaryo, Qashqadaryo, 

Sirdaryo, Namangan, Andijon, Farg‘ona viloyatlarida gastrol safarlarida bo‘ldim. Faqat Xorazm 

va Qoraqalpog‘istonda bo‘lmadim holos. Sababi Xorazmda va Qoraqalpoqda o‘zini baxshilari 

bor edi. Ularning to‘ylari baxshi yoki xalfasiz o‘tmaydi. 

- Aktyorlardan baxshilar shogird tayyorlashi mumkinmi?

- Aktyor baxshi bo‘lishi mumkin, agar o‘zi soz chalib qo‘shiq aytib beraolsa albatta.

Menimcha aktyordan ko‘ra baxshi kuchliroq. Sababi, u dostonning qo‘shiqlari, kuyini o‘zi chalib, 

matnini ham ijro qiladi. Demak, musiqali teatr aktyorligida tahsil olayotgan talabalar, birorta 

soz chalishni bilishsa albatta ularning darslariga doston ijrosini kiritish kerak. Masalan, oldingi 

ustoz aktyorlarimiz ko‘pi soz chalishni bilishgan[3].  

Demak, talabalar  dostonni o‘rganishi uchun tor yoki dutor chalishni bilishi kerak. Undan 

so‘ng bitta baxshi yoki xalfa yonida kamida bir yil amaliyot o‘tashi lozim. Ustoz-shogird an’anasi 

xamon davom etmoqda. Bundan tashqari, shogirdni ovozi, yod olish qobiliyati yaxshi bo‘lishi 

lozim. Ayniqsa, u yoki bu doston ijrosiga o‘zida layoqat bo‘lishi asosiy talab hisoblanadi.    

Muhokama va matijalar. Hozirgi kunda dostonlarimizning umrboqiyligi ko‘p jihatdan 

yosh avlod bu sohani qanchalik qabul qilayotgani, tushunayotgani va o‘zlashtirayotgani bilan 

bog‘liq. Shu sababli, davlatimiz rahbarining - “Baxshichilik san’atini yanada rivojlantirish chora-

tadbirlari to‘g‘risida”gi Qarori qaysidir ma’noda yo‘qolib borayotgan me’rosni qaytadan 

tiklanishi, mamlakatimizda xalqimiz madaniyatining hayotbaxsh sarchashmasi bo‘lgan 

baxshilar san’atini yanada rivojlantirish, uning milliy madaniyatimiz va san’atimizdagi o‘rni va 

ahamiyatini yanada yuksaltirish, yosh avlodni milliy o‘zlikni anglash, vatanga sadoqat, tarixiy 

merosga hurmat ruhida tarbiyalashga qaratilganligi bilan muhim ahamiyat kasb etadi.  

Prezidentimiz ta’kidlaganidek - “Agar biz bu noyob san’atni saqlab qolish uchun bugun 

barchamiz birgalikda harakat qilmasak, ertaga, afsuski, kech bo‘ladi, kelgusi avlodlar, tarix bizni 

kechirmaydi”. Haqiqatan bu boylikni asrab-avaylash va rivojlantirish ijodkorlar burchidir[1]. 

Hozirgi globallashuv davrda, tijorat vositasiga aylangan “ommaviy madaniyat” hamda “shou-

biznes”ning salbiy ta’siri tobora kuchayib borayotgan murakkab zamonda, folklor san’atiga 

e’tibor va qiziqish susayib borayotgan jarayonda dostonlarimiz va termalarimizni bolalikdanoq 

yosh avlod qulog‘iga singdirib borsak, kutilgan natijalarga erishishimiz mumkin. Buning uchun, 

eng avvalo, xalqimizning o‘lmas durdonasi-dostonlar matnlarini maktab darsliklariga kiritish 

lozim. Shu bilan birga mazkur dostonlarni mashhur baxshilar tomonidan kuylanganlarini audio 

va video variantda yozib olib, audio-vizual shaklda maktablarda bolalarga qo‘yib berilsa, 

maqsadga muvofiq bo‘lar edi.  

Xulosa. 2016-2017 yillarda O‘zbekiston davlat san’at va madaniyat institutida Otaxon 

Matyoqubov boshchiligida – “Xorazm dostonlari ijrosi” nomli to‘garak faoliyat boshlagan edi, 

ammo, hozirda bu to‘garak faoliyatini to‘htatgan. Bu harakat Xorazm, Samarqand va Surxon 

baxshilari ijrosini o‘rgatadigan to‘garaklar tarzida qayta tiklanishi lozim. Sababi kelajakda 

xalqaro baxshilar festivalida ishtirok etish uchun hozirdan tayyorlanib borishimiz lozim. 

Shuningdek, Surxondaryo viloyati bilan bir qatorda - Qashqadaryo, Xorazm viloyatlarida ham 

baxshilar maktablarini yo‘lga qo‘yish zarur. Tashkil etilgan xavaskor baxshilar sinflari va 

maktablarida ustoz baxshilar, olimlar, mutaxassislar hamkorlikda ishlashini yo‘lga qo‘yish va 

o‘quvchilarga doston ijro etish, dostonlarning nazariy muammolari haqida tushuntirish 

ishlarini amalga oshirib borish lozim. Ustoz-shogirdlik an’anasi taraqqiyotning mezoni, shuni 

talab  qiladi.   

Ustoz Otaxon Matyoqubov ta’kidlaganidek, Ogahiy musiqali teatrini rivojlanishida 

Xorazm dostonlarini o‘rni katta bo‘lgan. Shunday ekan “Bir aktyor teatri” shaklida Xorazm 

dostonlari ijrosini yo‘lga qo‘yish kerak. Buning uchun albatta kadr tayyorlash masalasiga e’tibor 

berish lozim. Sababi, farzandlarimizni milliy qadriyatlarimizga sodiq, o‘zbekona ruhda 

tarbiyalashda ezgulikka chorlaydigan, vatanparvar, adolatli, mard, jasur bo‘lishga undovchi 

dostonlarimizning o‘rni beqiyos. Respublikamizni musiqali teatrlarida esa xalqqa yaqin, 

davrimizga hamohang dostonlar asosida spektakllar sahnalashtirish lozim. Dostonlar asosidagi 

“Bir aktyor teatri” spektakllari haqida ilmiy tadqiqodlar olib borish zarur. 

